
MEMORANDUM TA’ SPJEGAZZJONI 

1. SUĠĠETT TAL-PROPOSTA 

Din il-proposta tikkonċerna d-deċiżjoni li tistabbilixxi l-pożizzjoni li għandha tittieħed f’isem 

l-Unjoni fil-kuntest tal-Ftehim għall-Kooperazzjoni fit-Trattament tat-Tniġġis fil-Baħar tat-

Tramuntana miż-Żejt u Sustanzi Oħra Perikolużi (“Ftehim ta’ Bonn”) b’rabta mal-adozzjoni 

prevista tad-Dikjarazzjoni Ministerjali u l-Pjan ta’ Azzjoni Strateġiku tal-Ftehim ta’ Bonn 

(BASAP) 2019 - 2025 anness magħha. 

2. KUNTEST TAL-PROPOSTA 

2.1. Il-Ftehim għall-Kooperazzjoni fit-Trattament tat-Tniġġis fil-Baħar tat-

Tramuntana miż-Żejt u Sustanzi Oħra Perikolużi 

Il-Ftehim għall-Kooperazzjoni fit-Trattament tat-Tniġġis fil-Baħar tat-Tramuntana miż-Żejt u 

Sustanzi Oħra Perikolużi (“il-Ftehim ta’ Bonn” jew “il-Ftehim”) għandu l-għan li jiġġieled 

kontra t-tniġġis fiż-Żona tal-Baħar tat-Tramuntana minħabba ż-żejt u sustanzi perikolużi oħra 

u jissalvagwardja żoni kostali minn diżastri marittimi u tniġġis kroniku minn vapuri u minn 

installazzjonijiet offshore. Il-Ftehim daħal fis-seħħ fl-1 ta’ Settembru 1989.  

L-Unjoni Ewropea (f’dak iż-żmien “il-Komunità Ekonomika Ewropea”) hija Parti Kontraenti 

għall-Ftehim (kif emendat)
1
. L-Istati tal-Baħar tat-Tramuntana tal-Unjoni Ewropea

2
 flimkien 

man-Norveġja huma wkoll Partijiet Kontraenti għall-Ftehim. 

2.2. Il-Ftehim ta’ Bonn 

Il-Ftehim ifittex li jippromwovi kooperazzjoni attiva u assistenza reċiproka fost l-Istati kostali 

u l-Unjoni Ewropea fil-ġlieda kontra t-tniġġis tal-Baħar tat-Tramuntana permezz taż-żejt u 

sustanzi oħra perikolużi sabiex jiġi protett l-ambjent tal-baħar u l-interessi tal-Istati kostali. 

Għal dak il-għan, il-Ftehim jipprovdi li l-Partijiet Kontraenti jwettqu sorveljanza bħala 

għajnuna biex jinstab u jiġi miġġieled it-tniġġis u biex jiġi evitat il-ksur ta’ regolamenti kontra 

t-tniġġis. Skont il-Ftehim ta’ Bonn, il-Baħar tat-Tramuntana huwa maqsum f’żoni differenti 

fejn ir-responsabbiltà għas-sorveljanza u l-valutazzjoni ta’ inċidenti hija assenjata lil Partijiet 

Kontraenti. Il-Partijiet Kontraenti huma meħtieġa li jgħarrfu lil kull Parti Kontraenti oħra 

interessata dwar li jsiru jafu bil-preżenza taż-żejt jew ta’ sustanzi perikolużi oħra li x’aktarx 

jikkostitwixxu theddida serja għall-kosta jew għall-interessi relatati ta’ xi Parti Kontraenti 

oħra. Il-Partijiet Kontraenti jistgħu jeħtieġu għajnuna biex jittrattaw it-tniġġis fil-baħar jew 

fil-kosti tagħhom, f’liema każ il-Partijiet Kontraenti msejħa biex jgħinu huma meħtieġa li 

jagħmlu mill-aħjar li jistgħu biex jagħtu t-tali għajnuna skont il-poteri tagħhom.  

Il-Gvern Depożitarju tal-Ftehim ta’ Bonn huwa l-Gvern tar-Repubblika Federali tal-Ġermanja 

(l-Artikolu 18(3) tal-Ftehim ta’ Bonn). 

                                                 
1
 Id-Deċiżjoni tal-Kunsill 84/358/KEE tat-28 ta’ Ġunju 1984 dwar l-Ilħuq, f’isem il-Komunità, tal-

Ftehim għall-kooperazzjoni dwar kif jiġi trattat it-tniġġis tal-Baħar tat-Tramuntana bħala riżultat taż-

żejt u ta’ sustanzi oħra perikolużi (ĠU L 188, 16.7.1984, p. 7). Il-Ftehim ġie emendat fl-1989; dawn l-

emendi daħlu fis-seħħ fl-1 ta' April 1994. Il-Komunità Ekonomika Ewropea approvat dawk l-emendi 

bid-Deċiżjoni tal-Kunsill 93/540/KEE tat-18 ta’ Ottubru 1993 (ĠU L 263, 22.10.1993, p. 51). 
2
 il-Belġju, id-Danimarka, Franza, il-Ġermanja, l-Irlanda, in-Netherlands, l-Iżvezja, u r-Renju Unit 

tal-Gran Britannja u l-Irlanda ta’ Fuq (statut tar-ratifiki fl-10.4.2019).  

Il-Partijiet Kontraenti jieħdu deċiżjonijiet fir-rigward tal-Ftehim, skont id-dispożizzjonijiet 

rilevanti tal-Ftehim ta’ Bonn u r-Regoli ta’ Proċeduri relatati; dawn jiġu assistiti minn 

Segretarjat u korpi sussidjarji (bħal Grupp ta’ Ħidma dwar Kwistjonijiet Operazzjonali, 

Tekniċi u Xjentifiċi dwar Attivitajiet kontra t-Tniġġis [OTSOPA]). 

2.3. L-Att previst - Id-Dikjarazzjoni Ministerjali u l-Pjan ta’ Azzjoni Strateġiku tal-

Ftehim ta’ Bonn (BASAP) 2019–2025 

Il-Ftehim jiċċelebra l-50 anniversarju tiegħu fl-2019. F’dik l-okkażjoni, il-Partijiet Kontraenti 

bi ħsiebhom jadottaw dikjarazzjoni konġunta matul it-Tieni Laqgħa Ministerjali tal-Ftehim ta’ 

Bonn fil-preżenza ta’ Organizzazzjonijiet Intergovernattivi u Osservaturi minn reġjuni ġirien, 

responsabbli mit-trattament tat-tniġġis tal-Baħar tat-Tramuntana l-Kbir u l-mogħdijiet tiegħu 

maż-żejt u ma’ sustanzi perikolużi oħra li għandha sseħħ f’Bonn fil-11 ta’ Ottubru 2019 (“id-

Dikjarazzjoni Ministerjali”).   

Minkejja t-tnaqqis ġenerali fl-għadd ta’ tixrid aċċidentali ta’ żejt fl-ilmijiet Ewropej, kien 

għad hemm tixrid aċċidentali kbir ta’ żejt (jiġifieri dak li jikkonsisti f’akbar minn 20 000 

tunnellata) f’intervalli irregolari. Għalkemm l-iskariki fuq l-art jikkostitwixxu l-akbar sors ta’ 

żejt li jidħol fl-oċean kull sena, it-tixrid aċċidentali taż-żejt xorta waħda jibqa’ sors ewlieni ta’ 

tniġġis li jammonta għal madwar 10–15 fil-mija taż-żejt kollu li jidħol fl-oċean madwar id-

dinja kull sena. Għalhekk, id-Dikjarazzjoni Ministerjali tfittex li tistabbilixxi viżjoni komuni 

ta’ Baħar tat-Tramuntana l-Kbir u l-mogħdijiet tiegħu ħielsa minn tniġġis aċċidentali, 

evitabbli u intenzjonali li ġej mit-tbaħħir, mill-operazzjonijiet taż-żejt u tal-gass offshore u 

minn attivitajiet marittimi oħrajn.  

Bħala impenn qawwi biex tiġi segwita viżjoni bħal din, id-Dikjarazzjoni Ministerjali għandha 

tafferma l-isforzi msaħħa mill-ġdid mill-Partijiet Kontraenti għall-Ftehim biex jintlaħqu l-

għanijiet miftiehma u biex jinkisbu prevenzjoni, tħejjija u reazzjoni aħjar għat-tniġġis tal-

baħar fil-Baħar tat-Tramuntana l-Kbira u l-mogħdijiet tiegħu. Għal dan il-għan, il-Partijiet 

Kontraenti beħsiebhom jadottaw il-Pjan ta’ Azzjoni Strateġiku tal-Ftehim ta’ Bonn 

(“BASAP”) 2019–2025 - li għandu jiġi anness mad-Dikjarazzjoni Ministerjali - li għandu 

jistabbilixxi għanijiet strateġiċi ambizzjużi, objettivi u azzjonijiet operazzjonali għall-

implimentazzjoni tagħhom għall-perjodu 2019-2025. 

Il-BASAP 2019–2025 huwa maħsub biex jiffaċilita l-implimentazzjoni tal-Ftehim ta’ Bonn. 

Dan jistabbilixxi l-Viżjoni, l-Għanijiet Strateġiċi u l-Objettivi Operazzjonali kif ukoll 

azzjonijiet speċifiċi li jistgħu jitkejlu u miri realistiċi għall-perjodu 2019-2025, biex tiġi 

ggwidata u ffokata l-ħidma tal-Partijiet Kontraenti. Il-BASAP jirrikonoxxi l-ħtieġa li 

jinżammu sistemi stabbiliti sew u li titkompla n-natura operattiva tal-Ftehim. Fl-istess ħin, 

dan jiġbor fih opportunitajiet biex jissaħħu dawn l-isforzi u biex jiġu żviluppati direzzjonijiet 

ġodda. 

L-Ewwel Pjan ta’ Azzjoni tal-Ftehim ta’ Bonn ġie maqbul mill-Ewwel Laqgħa Ministerjali 

f’Dublin fl-2010. Dan ġie mġedded u aġġornat għall-perjodi ta’ 2013-2016 u 2016-2019 

matul il-laqgħat tal-Partijiet Kontraenti tal-Ftehim. 

3. POŻIZZJONI LI TRID TITTIEĦED F’ISEM L-UNJONI 

L-Unjoni timmira lejn livell għoli ta’ ħarsien ambjentali, b’mod partikolari permezz tal-

promozzjoni ta’ miżuri f’livell internazzjonali biex jiġu ttrattati problemi ambjentali 

reġjonali
3
; hija tfittex ukoll li tinkoraġġixxi l-kooperazzjoni biex ittejjeb l-effettività ta’ 

sistemi għall-prevenzjoni u għall-ħarsien minn diżastri naturali jew ikkaġunati mill-bniedem, 

                                                 
3
 L-Artikolu 191 TFUE. 

b’mod partikolari permezz tal-promozzjoni ta’ konsistenza f’ħidma internazzjonali għall-

protezzjoni ċivili
4
.  

Il-Partijiet Kontraenti tal-Ftehim ta’ Bonn ilhom jikkooperaw b’suċċess fuq livell reġjonali 

għal 50 sena fil-prevenzjoni u l-ġlieda kontra t-tniġġis tal-baħar fil-Baħar tat-Tramuntana l-

Kbir mill-bastimenti u mill-installazzjonijiet offshore. Il-ħidma tal-Ftehim ta’ Bonn ikopri 

attivitajiet xjentifiċi, tekniċi u operattivi. Il-Partijiet Kontraenti kisbu kompetenza kbira fit-

trattament ta’ theddid għall-ambjent tal-baħar u huma lesti biex jilqgħu sfidi ġodda. Il-BASAP 

2019–2025 se jiggwida u jiffoka l-kompiti attwali u dawk ġodda bl-approvazzjoni tad-

Dikjarazzjoni Ministerjali. 

L-Unjoni hija Parti Kontraenti għall-Ftehim ta’ Bonn u hija interessata li ssaħħaħ il-

kooperazzjoni reġjonali fit-trattament tat-tniġġis tal-Baħar tat-Tramuntana l-Kbir u l-

mogħdijiet tiegħu. Jenħtieġ għalhekk li l-Unjoni tappoġġa l-adozzjoni tad-Dikjarazzjoni 

Ministerjali għall-2019, li se jkun jimplika minn naħa tagħha l-approvazzjoni tal-Pjan ta’ 

Azzjoni Strateġiku għall-2019–2025 anness magħha, f’konformità mal-proċedura applikabbli 

tal-Unjoni skont l-Artikolu 218(9) tat-TFUE. 

4. BAŻI ĠURIDIKA 

4.1. Bażi ġuridika proċedurali 

4.1.1. Prinċipji 

L-Artikolu 218(9) tat-Trattat dwar il-Funzjonament tal-Unjoni Ewropea (TFUE) jipprevedi 

deċiżjonijiet li jistabbilixxu “l-pożizzjonijiet li għandhom jiġu adottati f'isem l-Unjoni f'sede 

stabbilita fi ftehim, meta dik is-sede tintalab tadotta atti li jkollhom effetti legali, sakemm 

dawn ma jkunux atti li jissupplimentaw jew jemendaw il-qafas istituzzjonali tal-ftehim.” 

Il-kunċett ta’ “atti li jkollhom effetti legali” jinkludi l-atti li jkollhom effetti legali skont ir-

regoli tad-dritt internazzjonali li jirregola l-korp ikkonċernat. Dan jinkludi wkoll l-istrumenti 

li ma għandhomx effett vinkolanti skont id-dritt internazzjonali, iżda li “jistgħu jinfluwenzaw 

b’mod determinanti l-kontenut tal-leġiżlazzjoni adottata mil-leġiżlatura tal-UE”
5
. 

4.1.2. Applikazzjoni għall-każ preżenti 

Il-Laqgħa Ministerjali hija l-Laqgħa tal-Partijiet Kontraenti fuq livell ministerjali. Hija 

tissejjaħ fuq bażi ad hoc fl-okkażjoni tal-50 anniversarju tal-Ftehim ta’ Bonn u l-bidliet 

previsti tiegħu.  

It-Tieni Laqgħa Ministerjali tal-Partijiet Kontraenti għandha lok fil-11 ta’ Ottubru 2019. Dik 

il-laqgħa għandha tadotta Dikjarazzjoni Ministerjali biex tafferma l-isforzi msaħħa mill-ġdid 

mill-Partijiet Kontraenti għall-Ftehim biex jintlaħqu l-għanijiet miftiehma u biex jinkisbu 

prevenzjoni, tħejjija u reazzjoni aħjar għat-tniġġis tal-baħar fil-Baħar tat-Tramuntana l-Kbira 

u l-mogħdijiet tiegħu. Għal dan il-għan, il-Partijiet Kontraenti beħsiebhom jadottaw il-Pjan ta’ 

Azzjoni Strateġiku tal-Ftehim ta’ Bonn (“BASAP”) 2019–2025 - li għandu jiġi anness mad-

Dikjarazzjoni Ministerjali - li għandu jistabbilixxi għanijiet strateġiċi ambizzjużi, objettivi u 

azzjonijiet operazzjonali għall-implimentazzjoni tagħhom għall-perjodu 2019-2025.  

Il-BASAP 2019–2025 għandu effetti legali fuq il-Partijiet Kontraenti. Dan se jiggwida u 

jiffoka l-kompiti attwali u dawk ġodda bl-approvazzjoni tad-Dikjarazzjoni Ministerjali. Din 

hija maħsuba biex tiffaċilita l-implimentazzjoni tal-Ftehim ta’ Bonn, billi tistabbilixxi l-

                                                 
4
 L-Artikolu 196 TFUE. 

5
 Is-sentenza tal-Qorti tal-Ġustizzja tas-7 ta’ Ottubru 2014, Il-Ġermanja vs. Il-Kunsill (OIV), C-399/12, 

ECLI:EU:C:2014:2258, il-punti 61 sa 64.  

Viżjoni, l-Għanijiet Strateġiċi u l-Objettivi Operazzjonali kif ukoll azzjonijiet speċifiċi li 

jistgħu jitkejlu u miri realistiċi li għandhom jinkisbu mill-Partijiet Kontraenti għall-perjodu 

2019-2025, biex tiġi ggwidata u ffokata l-ħidma tal-Partijiet Kontraenti. Il-BASAP 

jirrikonoxxi l-ħtieġa li jinżammu sistemi stabbiliti sew u li titkompla n-natura operattiva tal-

Ftehim. Fl-istess ħin, dan jiġbor fih opportunitajiet biex jissaħħu dawn l-isforzi u biex jiġu 

żviluppati direzzjonijiet ġodda. 

L-att previst la jissupplimenta u lanqas jemenda l-qafas istituzzjonali tal-Ftehim. 

Għalhekk, il-bażi ġuridika proċedurali tad-Deċiżjoni proposta hija l-Artikolu 218(9) tat-

TFUE. 

4.2. Bażi ġuridika sostantiva 

4.2.1. Prinċipji 

Il-bażi ġuridika sostantiva għal deċiżjoni skont l-Artikolu 218(9) TFUE tiddependi 

primarjament mill-għan u l-kontenut tal-att previst li tittieħed pożizzjoni dwarhom f’isem l-

Unjoni. Jekk l-att previst ikollu żewġ għanijiet jew żewġ komponenti, u jekk wieħed minn 

dawn l-għanijiet jew komponenti jkun jista’ jiġi identifikat bħala dak ewlieni, filwaqt li l-

ieħor ikun sempliċiment inċidentali, id-deċiżjoni skont l-Artikolu 218(9) tat-TFUE trid tkun 

imsejsa fuq bażi ġuridika sostantiva waħda, jiġifieri dik rikjesta mill-għan jew mill-

komponent ewlieni jew predominanti. 

Fir-rigward ta’ att previst li simultanjament isegwi għadd ta’ għanijiet, jew li għandu diversi 

komponenti, li huma inseparabbilment marbuta mingħajr ma wieħed ikun inċidentali għall-

ieħor, il-bażi ġuridika sostantiva ta’ deċiżjoni skont l-Artikolu 218(9) tat-TFUE għandha 

tinkludi, eċċezzjonalment, id-diversi bażijiet ġuridiċi korrispondenti. 

4.2.2. Applikazzjoni għall-każ preżenti 

Il-Pjan ta’ Azzjoni Strateġiku tal-Ftehim ta’ Bonn (BASAP) 2019 - 2025 għandu objettivi u 

komponenti fl-oqsma tal-ħarsien ambjentali u tal-kooperazzjoni internazzjonali ċivili. Dawn l-

elementi tal-att previst huma marbuta inseparabbilment mingħajr ma wieħed ikun inċidentali 

għall-ieħor filwaqt li tiġi promossa aktar konsistenza fil-ħidma internazzjonali tal-protezzjoni 

ċivili
6
. 

Għaldaqstant, il-bażi ġuridika sostantiva tad-deċiżjoni proposta hi magħmula mid-

dispożizzjonijiet li ġejjin: l-Artikolu 191 tat-TFUE u l-Artikolu 196 tat-TFUE. 

4.3. Konklużjoni 

Il-bażi ġuridika tad-deċiżjoni proposta jenħtieġ li tkun l-Artikolu 191 tat-TFUE u l-Artikolu 

196 tat-TFUE flimkien mal-Artikolu 218(9) tat-TFUE. 

5. PUBBLIKAZZJONI TAL-ATT PREVIST 

Minħabba li d-deċiżjonijiet tal-Laqgħa tal-Partijiet Kontraenti se jkunu li jemendaw il-Ftehim 

ta’ Bonn, huwa xieraq li jiġu ppubblikati f’Il-Ġurnal Uffiċjali tal-Unjoni Ewropea wara l-

adozzjoni tagħhom. 

                                                 
6
 B’mod partikolari minħabba li l-Partijiet Kontraenti għall-Ftehim ta’ Bonn jistgħu jiddependu fuq il-

Mekkaniżmu tal-Unjoni għall-Protezzjoni Ċivili (ara d-Deċiżjoni Nru 1313/2013/UE tal-Parlament 

Ewropew u tal-Kunsill tas-17 ta’ Diċembru 2013 - ĠU L 347, 20.12.2013, p. 924). 

2019/0174 (NLE) 

Proposta għal 

DEĊIŻJONI TAL-KUNSILL 

dwar il-pożizzjoni li għandha tittieħed f’isem l-Unjoni Ewropea fit-Tieni Laqgħa 

Ministerjali tal-Ftehim ta’ Bonn fir-rigward tal-Pjan ta’ Azzjoni Strateġiku tal-Ftehim 

ta’ Bonn (BASAP) 2019-2025 anness mad-Dikjarazzjoni Ministerjali u fir-rigward tad-

Dikjarazzjoni Ministerjali 

IL-KUNSILL TAL-UNJONI EWROPEA, 

Wara li kkunsidra t-Trattat dwar il-Funzjonament tal-Unjoni Ewropea, u b’mod partikolari l-

Artikoli 196 u 191, flimkien mal-Artikolu 218(9) tiegħu, 

Wara li kkunsidra l-proposta tal-Kummissjoni Ewropea, 

Billi: 

(1) Il-Ftehim għall-Kooperazzjoni fit-Trattament tat-Tniġġis fil-Baħar tat-Tramuntana 

miż-Żejt u minn Sustanzi Oħra Perikolużi (“il-Ftehim ta’ Bonn” jew “il-Ftehim”) ġie 

konkluż mill-Unjoni (f’dak iż-żmien il-“Komunità Ekonomika Ewropea”) permezz ta’ 

Deċiżjoni tal-Kunsill 84/358/KEE tat-28 ta’ Ġunju 1984
7
. Il-Ftehim daħal fis-seħħ fl-1 

ta’ Settembru 1989. Il-Ftehim ġie emendat fl-1989; dawn l-emendi daħlu fis-seħħ fl-1 

ta’ April 1994. L-Unjoni (f’dak iż-żmien il-“Komunità Ekonomika Ewropea”) 

approvat dawk l-emendi permezz tad-Deċiżjoni tal-Kunsill 93/540/KEE tat-18 ta’ 

Ottubru 1993
8
. 

(2) Il-Ftehim jiċċelebra l-50 anniversarju tiegħu fl-2019. F’dik l-okkażjoni, il-Partijiet 

Kontraenti bi ħsiebhom jadottaw Dikjarazzjoni Ministerjali matul it-Tieni Laqgħa 

Ministerjali tal-Ftehim ta’ Bonn fil-preżenza ta’ Organizzazzjonijiet Intergovernattivi 

u Osservaturi minn reġjuni ġirien, responsabbli mit-trattament tat-tniġġis tal-Baħar tat-

Tramuntana l-Kbir u l-mogħdijiet tiegħu maż-żejt u ma’ sustanzi perikolużi oħra li 

għandha sseħħ f’Bonn fil-11 ta’ Ottubru 2019 (“id-Dikjarazzjoni Ministerjali”). 

(3) Filwaqt li tirrikonoxxi 50 sena ta’ kooperazzjoni b’suċċess fi ħdan il-qafas tal-Ftehim 

ta’ Bonn u filwaqt li tirrikonoxxi l-benefiċċju komuni li tingħata aktar spinta lill-

kooperazzjoni reġjonali biex jiġi prekluż, jitħejja u jkun hemm rispons għat-tniġġis 

marittimu aċċidentali u illegali minn attivitajiet marittimi fil-Baħar tat-Tramuntana l-

Kbir u l-mogħdijiet tiegħu, id-Dikjarazzjoni Ministerjali tal-2019 tfittex li tistabbilixxi 

viżjoni komuni tal-Baħar tat-Tramuntana il-Kbir u l-mogħdijiet tiegħu ħielsa minn 

tniġġis aċċidentali, li jista’ jiġi evitat u tniġġis intenzjonat minn operazzjonijiet ta’ 

tbaħħir, taż-żejt u tal-gass offshore u attivitajiet marittimi oħra. 

(4) Bħala impenn qawwi biex tiġi segwita viżjoni bħal din, id-Dikjarazzjoni Ministerjali 

għandha tafferma l-isforzi msaħħa mill-ġdid mill-Partijiet Kontraenti għall-Ftehim 

biex jintlaħqu l-għanijiet miftiehma u biex jinkisbu prevenzjoni, tħejjija u reazzjoni 

aħjar għat-tniġġis tal-baħar fil-Baħar tat-Tramuntana l-Kbira u l-mogħdijiet tiegħu. 

Għal dan il-għan, il-Partijiet Kontraenti beħsiebhom jadottaw il-Pjan ta’ Azzjoni 

                                                 
7
 ĠU L 188, 16.7.1984, p. 7.  

8
 ĠU L 263, 22.10.1993, p.51. 

Strateġiku tal-Ftehim ta’ Bonn 2019–2025 - li għandu jiġi anness mad-Dikjarazzjoni 

Ministerjali - li għandu jistabbilixxi għanijiet strateġiċi ambizzjużi, objettivi u 

azzjonijiet operazzjonali għall-implimentazzjoni tagħhom għall-perjodu 2019-2025. 

(5) Huwa importanti li tiġi stabbilita l-pożizzjoni li għandha tittieħed f’isem l-Unjoni 

matul it-Tieni Laqgħa Ministerjali tal-Ftehim ta’ Bonn, billi d-deċiżjoni li għandha tiġi 

adottata fil-laqgħa se tipproduċi effett legali għall-Unjoni. 

(6) Peress li l-Unjoni hija Parti Kontraenti għall-Ftehim ta’ Bonn u hija interessata li 

ttejjeb il-kooperazzjoni fit-trattament tat-tniġġis tal-Baħar tat-Tramuntana l-Kbir u l-

mogħdijiet tiegħu, huwa idoneu li tiġi ffirmata u appoġġata d-Dikjarazzjoni 

Ministerjali, li tawtorizza l-Pjan ta’ Azzjoni Strateġiku 2019–2025 anness magħha. 

ADOTTA DIN ID-DEĊIŻJONI: 

Artikolu 1 

Il-pożizzjoni li għandha tittieħed f’isem l-Unjoni fil-Laqgħa Ministerjali għandha tkun li tiġi 

appoġġata l-adozzjoni tad-Dikjarazzjoni Ministerjali u l-Pjan ta’ Azzjoni Strateġiku tal-

Ftehim ta’ Bonn (BASAP) 2019-2025 anness magħha. 

Jistgħu jitressqu tibdiliet żgħar fit-test tal-abbozz ta’ Pjan ta’ Azzjoni Strateġiku tal-Ftehim ta’ 

Bonn (BASAP) 2019–2025 mingħajr ma jiġi kkontestat l-appoġġ tal-Unjoni. 

Artikolu 2 

Din id-Deċiżjoni hija indirizzata lill-Kummissjoni. 

Magħmul fi Brussell, 

 Għall-Kunsill 

 Il-President 

